
ՆԵՐԱԾՈՒԹՅՈՒՆ 

Նախագծի մեթոդը ուսուցչի և աշակերտի համատեղ գործունեությունն է: 

Նախագծային գործունություն իրականացնելու առաջին նախապայմանը 

սովորողների նախասիրություններին համապատասխան թեմայի ընտրությունն է: 

Մեթոդն իր մեջ ներառում է կրթության բովանդակության կարևոր բաղադրիչները 

(գիտելիք, կարողություններ, հմտություններ, արժեքային համակարգ, վերաբերմունք, 

վարքագիծ): Նախագծի մեթոդն ուսուցման այնպիսի եղանակ է, որի դեպքում 

սովորողն անմիջականորեն ներառվում է ակտիվ իմացական գործընթացների մեջ: 

Մեր դպրոցում կատարվում են քայլեր ուսումնական գործունեությունը 

ուսումնահետազոտական գործունեության վերածելու: 3-րդ դասարանում 

կազմակերպեցինք նախագծային-հետազոտական աշխատանք <<Հայաստա՛ն, ջա˜ն>> 

թեմայի շրջանակում: Իսկ վարկածն այսպիսին էր. <<Որքան լավ ճանաչեմ ու շատ բան 

իմանամ իմ երկրի մասին, արդյո՞ք ավելի շատ կսիրեմ այն>>: Թեմայի ընտրությունը 

հուզումնալից աշխուժություն առաջացրեց սովորողների շրջանում: Մթնոլորտը 

հագեցավ հայրենասիրությամբ` հայոց սահմաններն անառիկ պահող զինվորի 

հպարտ պատրաստակամությամբ, և ոչ միայն... Թեմայի ընտրությանը հաջորդեցին 

նախապես պլանավորված աշխատանքի մի քանի փուլեր` ինչպե՞ս լուծել խնդիրները, 

ինչպե՞ս հավաքագրել անհրաժեշտ նյութը, ինչպե՞ս ընդհանրացնել և կյանքի հետ 

կապել ստացված տվյալները: Աշակերտները հետաքրքրությամբ աշխատեցին` 

գործնականում ներկայացնելով մեր մշակույթը` Հայկական գորգեր, Հայկական 

զարդեր, Հայկական խոհանոց խորագրերի ներքո: Նմանօրինակ աշխատանքները 

նպաստում են սովորողի` ապագա մասնագիտությունը ճիշտ ընտրելուն: 

Աշխատանքի ավարտին, երբ կրկին անդրադարձանք առաջ քաշած վարկածին, 

միաբերան հնչեց մեկ պատասխան. <<Ինչքան շատ բան իմանանք մեր երկրի մասին, 

այնքան շատ կսիրենք մեր երկիրը>>: 

Ի՞նչ ձեռք բերեցին սովորողները. գիտելիքների ձևավորված արժեքային 

համակարգ, ազգային արժանապատվության գիտակցություն` անցյալի ու ապագայի 

կտրվածքով, միջանձնային հրաշալի հարաբերություններ դասարանցիների միջև, 

լսելու, միմյանց հարգելու մշակույթ, քննարկումների մասնակցելու, սեփական 

կարծիքը հիմնավորելու և պաշտպանելու կարողություններ: Ձևավորվեց հայ 

մշակութային ժառանգության հանդեպ հպարտություն: Ամրակայվեցին այն 

պահպանելու և զարգացնելու զգացողությունները:  

ՆԱԽԱԳԾԱՅԻՆ  ԳՈՐԾՈՒՆԵՈՒԹՅԱՆ  ԿԱԶՄԱԿԵՐՊՄԱՆ  ՀԻՄՆԱՀԱՐՑԸ 

ՏԱՐՐԱԿԱՆ  ԴԱՍԱՐԱՆՆԵՐՈՒՄ 

 

Նախագծային գործունեությունը ժամանակակից կրթության անկյունաքարերից 

է: Այն իրականացվում է նախագծի մեթոդի միջոցով, որի օգնությամբ հնարավոր է լի-

նում ձևավորել այնպիսի կարողություններ և հմտություններ, որոնք անմիջականորեն 

կապվում են սովորողների կենսափորձի, նախասիրությունների և հետաքրքրություն-

ների հետ:  

   Ինչպես ցույց է տալիս փորձը, տարրական դասարաններում այսօր բավականին 

ակտիվորեն կիրառվում է նախագծի  մեթոդը:  Մենք ևս այն շատերից ենք, որ ներդրել 

ենք այդ մեթոդը ուսումնական գործընթաց` հաղորդելով վերջինիս 

արդյունավետություն և դասավանդման բարձր որակ:  

      Նախագծի  մեթոդը  ուսուցչի և սովորողի համատեղ գործունեությունն է, որը 

նպատակաուղղված է առաջացած խնդրի, խնդրահարույց իրավիճակի համար  արդ-

յունավետ ուղիների որոնմանը: Նախագծից բխող խնդիրները պետք է համապա-

տասխանեն սովորողների տարիքային առանձնահատկություններին. ինչը նրանց 

համար մատչելի է և հաղթահարելի, միևնույն ժամանակ դառնում է հաճելի և հե-

տաքրքիր: Այսինքն` նախագծային գործունեություն իրականացնելու, դրա նկատմամբ 

դրական շարժառիթ ստեղծելու առաջին նախապայմանը սովորողների նախասի-

րություններին համապատասխան թեմայի ընտրությունն է: Իսկ այս աշխատանքը 

կհաջողի, եթե մինչև աշխատանքն սկսելը սովորողների շրջանում հարցախույզ կազ-

մակերպենք` պարզելու նրանց հետաքրքող  թեմաների շրջանակը:  

   Այս մեթոդի կիրառումն ինքնանպատակ չէ. այն իր մեջ ներառում է կրթության 

բովանդակության բաղադրիչները (գիտելիք, հմտություններ, արժեքներ, 

վերաբերմունք, վարքագիծ): Արդյունքում` ձևավորվում են անձնային այնպիսի որակ-

ներ, ինչպիսիք են` համագործակցելու, ազատ շփվելու, հաղորդակցվելու, ստեղծա-

գործելու, հանդուրժելու, ինքնուրույն  գործելու, սեփական ուժերին վստահելու, 

տարբեր  կարծիքները լսելու, ընդհանուր որոշումներ կայացնելու, հարգելու և 

քննդատական ընկալում դրսևորելու  և այլն: 

Նախագծի մեթոդն իրականացնելու համար հարկավոր է մշակել   որոշակի հա-

ջորդականությամբ  և տրամաբանությամբ իրականացվող քայլեր, որոնք ուղղված կլինեն 

վերջնանպատակին:  

Նախագծի մեթոդն ուսուցման այնպիսի եղանակ է, որի դեպքում  սովորողն 

անմիջականորեն ներառվում է ակտիվ իմացական գործընթացների մեջ, նա 

ինքնուրույնաբար ձևակերպում է խնդիրը, իրականացնում է անհրաժեշտ տեղեկույթի 

հավաքագրում, պլանավորում է խնդրի լուծման տարբերակներ, եզրակացություններ է 

անում, վերլուծում է սեփական գործունեությունը և արդյունքում ձեռք է բերում նոր 

գիտելիք ու կենսափորձ: Մեթոդը կարելի է կիրառել ուսուցման ցանկացած փուլում, 

տարբեր տարիքային խմբերում: Այն համապիտանի մեթոդ է: 

Մանկավարժության մեջ նախագծերի մեթոդը ստեղծվել է 20-րդ դարի սկզբին: Այն 

կոչվել է նաև պրոբլեմների մեթոդ, որն իր մեջ ամփոփել է ամերիկացի փիլիսոփա և 

մանկավարժ Ջոն Դյուիի գաղափարները:  Վերջինս գտնում էր, որ դպրոցը պետք է կազ-

մակերպի սովորողների ակտիվ և նպատակամետ ուսումնական գործունեություն` 

հաշվի առնելով նրանց հետաքրքրությունները: Դյուին պնդում էր, որ երեխայի կյանքը 

ապագա կյանքի նախապատրաստություն չէ, այլ լիարժեք կյանք: 

Այս գաղափարի  կողմնակից էր նաև  19-րդ դարի հայ մանկավարժ Հ. Հինդլյանը, ով 

գտնում էր, որ դպրոցը պետք է համապատասխանի իրական կյանքի պահանջներին : 

Հարկավոր է սովորողների գիտակցությանը հասցնել այն, որ կատարվելիք աշխատանք-

ները առօրյայից են, դրանք իրենց ծանոթ են և կօգնեն նրանց հետագայում ավելի հեշտ 

կյանք մուտք գործելուն:  

    Հետևելով մեծերի պատգամներին` մեր դպրոցում կատարվում են քայլեր  ուսում-

նական գործունեությունը ուսումնահետազոտական գործունեության վերածելու: Սա 

նշանակում է սովորողի համար ստեղծել ազատ գործելու հարթակ, որտեղ նա իրեն 

կդրսևորի որպես անհատականություն`  իր նախասիրություններով, հետաքրքություն-

ներով, իր կարողություններին համապատասխան` գործին նվիրվելու 

նախաձեռնությամբ:  Նմանօրինակ մոտեցման  դեպքում աշակերտները դառնում են էլ 

ավելի ինքնուրույն: Առաջ են շարժվում ըստ իրենց մշակած պլան-քայլաշարի,  իրենք են 

ընտրում հանձնարարված աշխատանքի համար տեղեկույթ` զատելով գլխավորը 

երկրորդականից, իրականացնում են նկարահանումներ, լուսանկարում ինչն իրենց 

անհրաժեշտ է` վերջիններս ընդգրկելով իրենց սահիկահանդեսներում: Գործունեության 

այսպիսի ձևը բարձրացնում է իր կատարած աշխատանքի հանդեպ սովորողի 

պատասխանատվությունը, ինչն արդեն դաստիարակչական դիտանկյունից կարևոր է: 

Իսկ որպեսզի արդյունքն ավելի  շոշափելի լինի, հարկավոր է, որ նմանօրինակ 

աշխատանքները կրեն շարունակական բնույթ, քանի որ մեկ աշխատանքով հնարավոր 

չէ ձևավորել ու զարգացնել այնպիսի անձնային որակներ, ինչպիսիք են`  

ստեղծագործական,  համագործակցային և գործնական  կարողությունները, 

ինքնավստահությունը, ինքնուրույնությունը և այլն: 

Հավատարիմ մնալով մեր իսկ ասածին`  3-րդ դասարանում կազմակերպեցինք 

նախագծային-հետազոտական աշխատանք <<Հայաստա´ն,  ջա˜ն>> թեմայի 

շրջանակում:  

     Աշխատանքն իրականացրինք հետևյալ քայլաշարով`      

 թեմայի ընտրություն. 

 նպատակի և խնդիրների հստակեցում. 

 հետազոտության վարկածի առաջ քաշում. 

 հետազոտության կազմակերպում (պլանավորում). 

 արդյունքների ընդհանրացում և ներկայացում. 

 շնորհանդես. 

 գնահատում. 

 անդրադարձ: 

 Բավականին հետաքրքրիր էր վարկածի գաղափարն առաջ քաշելուց հետո 

կազնակերպվելիք աշխատանքը: Յուրաքանչյուր աշակերտի կարծիք գրանցվեց`  

հետագայում աշխատանքի արդյունքներն ամփոփելու ժամանակ դրանք համադրելու 

նպատակով: 

 Իսկ վարկածն այսպիսին էր. <<Որքան լավ ճանաչեմ ու շատ բան իմանամ իմ 

երկրի մասին, արդյո՞ք ավելի շատ կսիրեմ այն ... >>: 

 Հնչեցրած կարծիքները բազմազան էին, հաճախ իրարամերժ.  օրինակ` մեկն ասաց 

իհարկե, մարդու դեպքում էլ է այդպես, ինչքան լավ ես ճանաչում նրան, այնքան 

հարազատ է դառնում նա քեզ համար: Իսկ մյուսը հերքեց` <<Իմանամ, չիմանամ,  

միևնույն է սիրում եմ ու վերջ>>:   

 Այս կարծիքների բախումն էլ դարձավ մեր աշխատանքի սկիզբը: Աշակերտները 

նյութեր սկսեցին հավաքել Հայաստան աշխարհի մասին լուսանկարներ, գրքեր, 

տեղեկություններ համացանցից,  հանրագիտարաններից, լսեցին իրենց մեծահասակնե-

րին, բերեցին տեղեկույթ նաև հեռուստահաղորդումներից.  (<<Երկիրը երկիր է>>,  <<Համի 

ուժը>>, <<Հայաստան, ջան>> և այլն): 

  Հավաքված ամբողջ տեղեկույթը խմբերը դասդասեցին և ստեղծեցին վահանակ-

ներ` 

 Քաղաքամայր Երևանը 

 Մեր կոթողներն ու հուշարձանները 

 Մեր մշակույթը 

  Հայաստանի ազգային հերոսները 

 Փա՛ռք քեզ, հա՛յ զինվոր 

 

 

 

 

 

 

  

 

 

 

 

 

 

 

 Աշակերտները բավականին հետաքրքրությամբ աշխատեցին` գործնականում  

ներկայացնելով մեր մշակույթը` Հայկական գորգեր, Հայկական զարդեր, Հայկական 

խոհանոց  խորագրերի ներքո:   

 Նրանք եղան  «Մաչանենց տուն»  Հայ միասնության խաչ կենտրոնում, տեղում 

ուսումնասիրեցին հայկական կարպետագործության փորձը, ունեցան իրենց անմիջա-

կան մասնակցությունը լավաշ թխելու գործընթացին,  կավից ստեղծեցին իրենց սեփա-

կան աշխատանքի նմուշները:  

 

 

 

 

 

 

 

 

 

 

 

Դպրոց վերադառնալուն պես` իրենց անհատական փոքրիկ դազգահների վրա գործեցին 

Մի կտոր Հայաստան   կարպետը`  հմտորեն օգտագործելով կտուտ կոչված 

հարմարանքը:  

Նախագծի շրջանակում աշակերտներն  այցելեցին <<Տերյան Արտ-ստուդիո>>:  

Տեսան, շոշափեցին, կրեցին Արևմտյան Հայաստանի տարբեր նահանգների 

տարազների նմուշ-օրինակները: Ծանոթացան թե՛ տղամարդու, թե՛ կանացի 

տարազային հագուստների առանձնահատկություններին, դրանցում ամփոփված 

խորհուրդներին: Ազգային արժանապատվության, հպարտության ոգով տոգորված 

վերադարձան դպրոց:  

 

 

Եղան <<Վերնիսաժ>>-ում, 

որտեղ  հարցազրույց  ունեցան  

կարպետագործի, արծաթագործի  

հետ: Արդյունքում երեխաներն 

ստեղծեցին թեկուզ քիչ անմշակ ու 

կոպիտ, սակայն իրենց ձեռքով 

պատրաստված մի քանի հայկական 

զարդեր:  

 

 

 

 

 

 

 

Աշակերտները մանրամասն 

ներկայացրին իրենց աշխատանքի և՛ 

դժվարությունները, և՛ հաճելի պահերը:  

Դասասենյակում տարածվել էր  հայկական գաթայի բույրը... Այդ էլ էին պատրաստել 

երրորդ դասարանցիները:  

 (Երեխաները ոչ միայն ճաշակեցին, այլև մեծ հպարտությամբ հյուրասիրեցին իրենց 

իսկ պատրաստած հայկական գաթան):   

 

Նրանք իրենց ծնողներին, ուսուցիչներին, 

տնօրենությանը ներկայացրին հայկական 

խոհանոցի մի քանի` իրենց կողմից պեղած  բա-

ղադրատոմսեր, որոնք խնամքով զետեղել էին 

գրքույկում: Հանդիպում կազմակերպեցին  

<<Հայ խոհարարական ավանդույթների 

զարգացում և պահպանում>> հասարակական 

կազմակերպության նախագահ Սեդրակ 

Մամուլյանի հետ:   

 Կարծում ենք` նմանօրինակ 

աշխատանքները նպաստում են նաև 

սովորողի` ապագա մասնագիտությունը ճիշտ ընտրելուն: 

Իսկ  աշխատանքի ավարտին, երբ կրկին անդրադարձանք առաջ քաշած վար-

կածին, միաբերան հնչեց մեկ պատասխան. <<Ինչքան  շատ բան իմանանք մեր երկրի 

մասին, այնքան շատ կսիրենք մեր երկիրը>>: 

 

 

Հետամուտ լինելով հանրակրթական ուսումնական հաստատություններում 

վերջերս ներդրված Ձեռնարկատիրական  կրթություն ծրագրին` կազմակերպեցինք 

նաև երեխաների ձեռքով պատրաստած իրերի ցուցահանդես-վաճառք: Հասույթը 

նպատակաուղղվեց  դասարանը ժամանակակից տեխնիկական միջոցներով զինելուն: 

ԵԶՐԱԿԱՑՈՒԹՅՈՒՆ 

 Ներկա ժամանակներում կրթության ոլորտում իրականացվող 

փոփոխություններ ասելով  առաջին հերթին հասկանում ենք կրթության 

բովանդակության փոփոխություն` հիմք ընդունելով մանկավարժական 

գործընթացում ուսուցման կազմակերպման ձևերի և մեթոդների ներդրումն ու դրանց 

կիրարկման ապահովումը: 

 Այսօր կրթության նոր հարացույցում տեղի ունեցող տարաբնույթ 

իրողություններ եկան փաստելու, որ ուսումնական հաստատության ավարտին մեր 

շրջանավարտը պետք է զինված լինի համապիտանի հմտություններով 

(հաղորդակցվող, ինքնուրույն, նախաձեռնող, բանիմաց, ստեղծագործ, 

համագործակցվող) արագ արձագանքի իր միջավայրում և աշխարհում տեղի ունեցող 

փոփոխություններին:  

 Այս և նմանօրինակ հմտությունների ձևավորման և զարգացման լավագույն ձևը` 

ուսումնական գործունեությունը ճանաչողական, որոնողական-հետազոտական 

գործունեության վերածելն է, ի դեմս նախագծի մեթոդի: 

 Նախագծային աշխատանքի թեման պետք է համապատասխանի սովորողների 

տարիքային առանձնահատկություններին և նախասիրություններին: Նպատակը մեկն 

է` 21-րդ դարում ունենալ հասարակության մեջ փոփոխություններին արձագանքող 

սուբյեկտ, որը պատրաստ է փոխվելու` հաշվի առնելով ժամանակի 

մարտահրավերները. կարևորելու այնպիսի արժեքներ, որոնք մնայուն են և նրան 

ուղեկցելու են ողջ գիտակից կյանքի ընթացքում: 

